
35

Lì da-a botta violenta ancon stordio,

Scuôu comme i drappi zù appossæ in ti trêuggi,

Aspro, lungo, stentôu tiando ô respio

Senza poeî bosticâse, a testa e i êuggi

Lentamente ô vortava tutt’in gio

Ammiando ô çê e a tæra e l’ægua e i schêuggi,

Finchè se resveggiava in lê l’idea

Viva de dove ô foise e comme ô gh’ëa.

E i figgi so speranza e so conforto

E i socii regordandose a-ô momento

O dava un nêuvo sguardo cö chêu morto

A l'inqueto e terribile elemento,

E a-ô scarso ciæo da luña e quæxi ammorto

O no veddeiva che do bastimento

A galla i pezzi rotti, e lê in sce ûn schêuggio

Solo, in mezo a ægue esteise a vista d’êuggio.

E ghe paiva de vedde da l’abisso

Alzâ un drago mostruoso a testa e a côa,

Stâghe incontro dâ lunxi e ammiâlo fisso,

E spalancâ pe divorâlo a gôa;

Ma che tegnûo, respinto e sottomisso

Da invixibile forza fin’allôa

Solo ô minaccia con di movimenti

Tremendi e con mostrâghe e grinfie e i denti.

E credendo i so figgi e i socii in fondo

Dell’Oceano sepolti o in bocca a un diao,

Trasformôu pe so danno in drago immondo,

E vedendose esposto a-ô stesso guao,

Cioè zà vixin a perde a-ô nêuvo mondo

Vitta e quanto da vitta gh’ëa ciù cao.

Pù rassegnôu, sempre coerente a lê,

Coscì ô dixeiva alzando i êuggi a-ô Çê:

